
Abstract: In order to develop and test research methodology according to the topic “Social differentiation and social exclusion”, this article summarizes some research papers written by foreign and mongolian sociologists about this topic,  as well as the results of analysis of secondary statistical data. The article presents the concept of social exclusion, its indicators, measurement methods, classification of exclusion, and the results of testing the resource approach in the study of social stratification.

Нэг. Судалгааны онол арга зүйн үндэслэл
Нийгмийн шинэчлэл өрнөсөн сүүлчийн 30 жилийн хугацаанд Монголын нийгмийн бүтцэд эрс өөрчлөлт гарч, зөвхөн өмч хөрөнгө, орлого зэрэг эдийн засгийн үзүүлэлтээр төдийгүй амьдралын бусад нөхцөл байдал тухайлбал мэргэшил, соёл, эрх мэдэл, бие хүний зэрэг амьдралын чухал нөөц болон мэдээлэл олж авах, нийгмийн сүлжээ хийгээд үйлчилгээнд хамрагдах боломжоор харилцан адилгүй социаль бүлгүүд үүсэн буй болж, нийгмийн ялгарал хүчтэй өрнөж байна. Монгол улсын үндсэн хуульд “эх орондоо хүмүүнлэг иргэний ардчилсан нийгэм цогцлон байгуулахыг эрхэм зорилго болгоно” хэмээн тунхагласан билээ. Иргэний нийгэм гэдэг хүн төвтэй нийгмийг үндсэндээ ойлгож, түүгээр дамжуулан нийгэм, улс төр, эдийн засаг, оюун санааны амьдрал дахь иргэдийн оролцоог нэмэгдүүлэх боломжтой гэж үздэг. Гэтэл хүн бүрийн хүчин зүтгэл, иргэдийн оролцоо нийгмийн дээрх бүхий л салбарт идэвхтэй байж чадахгүй байгаа нь монголын иргэний нийгмийн төлөвшилд сөрөг нөлөө үзүүлсээр байгаа юм. Доктор (Sc.D), профессор Д.Даш-Ёндон “Нийгмийн эсхүл улс орны хөгжил бол хүнд, иргэнд өөрт нь, хүний чадвар боловсролд, санаа бодолд нь гарч буй дэвшлийн үр дүнгийн үзүүлэлт болж байх ёстой... Нийгмийн хөгжил дэвшлийн явц, эсхүл хөгжлийн үзүүлэлт гэдэг бол хүн, нийгэм, үндэстэн, улс орон хэрэгцээндээ тулгарсан юмаа өөрөө үйлдвэрлэн бүтээх, ашиглах, эдгээр ажил хэргээ зохион байгуулах ур чадварын үе шат, сайхь үе шатны шинж чанар юм. Энэ бол чухам цаад чанартаа тухайн улс оронд иргэний нийгмийг хэрхэн төлөвшүүлж чадсаныг харуулж буй үзүүлэлт болох юм”6 гэж үзжээ. Ийнхүү Монгол хүн бүрээ хөгжүүлэн, тэдний ур чадвар, чадавх, нөөц боломжийг тасралтгүй нэмэгдүүлснээр улс орны амьдрал дахь иргэдийнхээ идэвхтэй оролцоог хангаж, иргэний ардчилсан нийгэм байгуулах зорилгоо хэрэгжүүлэх боломжтой болох юм.
Иргэдийг нийгмийн амьдралын бүх хүрээнд жигд хамруулах (inclusion)-ын тулд тодорхой ажил үүргийг бүрэн гүйцэтгэж чадахуйц тэдний ур чадвар болон нөөц боломжийг хөгжүүлэхэд илүү анхаарах шаардлагатай болно. Тэгвэл тусгаарлагдахуй (exclusion) буюу эс хамруулалт нь

6	Б.Даш-Ёндон. Хөгжил дэвшлийн тухай санаа, Монгол орны хүсүүштэй ба хүсүүшгүй ирээдүй //Философи, эрх зүйн судлал. XXII боть. Уб., 17 дахь тал.

нийгэм дэх хүн амын олонхийн (дундаж иргэдийн) оролцдог эдийн засаг, нийгэм, соёл болон улс төрийн аль ч хүрээн дэх хэвийн холбоо харилцаа, үйл ажиллагаанд нөөц боломжгүй, хүний эрх нь зөрчигдсөн, эд хөрөнгөгүй болсон, ердийн үйлчилгээнд хамрагдаж чадахгүйн улмаас эсвэл тэдгээрээс татгалзсантай холбогдон илэрч буй цогц бөгөөд олон хэмжээст үйл явц мөн7. Тэр нь бүхэлдээ хувь хүмүүсийн амьдралын чанар хийгээд нийгмийн шударга ёс, эв нэгдлийн алинд ч сөрөг нөлөө үзүүлнэ. Тусгаарлагдахуйг хувь хүн, нийгмийн бүлэг, нийтлэг, бүс нутгийн түвшинд авч үздэг байна.
Эдүгээ өрнөдийн социологит социаль тусгаарлагдахуйг судлах хоёр үндсэн хандлага байгааг тэмдэглэдэг. Макро түвшинд нийгмийн харилцаа, эв нэгдлийн механизмд хамрагдах боломжгүй байх тэр нөхцөлийг судалдаг бөгөөд ялгаварлан гадуурхалт гэсэн ойлголтоор илэрхийлэгддэг. Микро түвшинд орхигдсон, тусгаарлагдсан хүмүүс, бүлгийн социаль шинж, амьдралын нөхцөлд анхаарал хандуулдаг бөгөөд гачигдал доройтолт (депривация- амьдралын үндсэн хэрэгцээгээ хангаж чадахгүй болох) гэсэн ойлголт илүү хэрэглэгддэг аж8. Сонгодог ойлголтоор нийгмийн орон зайн төв буюу цөм хэсэгт зонхилох чиг хандлага бүхий хүмүүс (мейнстрим) түүний гадуур, тодорхой эрхээ эдлэх явцад ялгаварлан гадуурхалд өртөгсөд буюу “саарал” бүс (серой зон), бүр захад нь нийгмийн харилцаанаас тасарсан бүлэг буюу харанхуй нүх(черная дыра) оршдог байна.
Социаль тусгаарлагдахуйн баримтлал бол ядуурлыг шинэ хандлагаар судлаж буй хэрэг бөгөөд ядуурлыг багтаасан илүү өргөн ойлголт юм. Ядуурал нь эдийн засгийн  ухааны,  харин нийгмээс тусгаарлагдахуй бол социологийн хандлага гэж Копенгагены их сургуулийн социологийн профессор П.Абрахамсон үзжээ9. Доктор Н.Е.Тихонова Оросын нийгмийн социаль бүтцэд чанарын өөрчлөлт гарах хандлага илэрч, түүний дотор дадал болсон нийтийн ядуурлыг бодвол орхигдогсдын илүү өргөн давхраа үүссэн гэж дүгнэжээ.
Түүнчлэн тусгаарлагдахуйг эв нэгдлийн нийгмийн институтэд хамрагдах боломж нь хязгаарлагдахтай холбоотой маргинализацийн үйл явц; завсрын буюу захын нөхцөл байдалд амьдарч байгаагаас дадал болсон нийгэм соёлын орчноосоо хүмүүс хөндийрөх үйл явц хэмээн зарим хэсэг нь үздэг байна. Маргиналь гэдэг бол тухайн нийгмийн амьдралын хүрээний гадна оршиж буй, сэтгэл санааны болон эдийн засгийн хямралд өртөн эрхийн байдлаа алдсан хувь хүн болон бүлгийн тухай ойлголт юм10. Өнөөгийн нөхцөлд шилжих хөдөлгөөн, нүүдэл, суудал, нийгмийн шилжилт, хотжилт, төвлөрөлтөөс шалтгаалан нийгмийн амьдралын хүрээний гадна хоцорч, амьдрал нь доройтох, ёс суртахууны доголдолд орох, сэтгэл мэдрэлийн өвчинд автах, архинд донтох зэрэг нь маргиналь үүсэх эх үүсвэр болдог.
Тусгаарлагдахуйг нийгмийн бүтэц, туйлжилт хийгээд нийгмийн уруудах шилжилт, нийгмийн тэгш бус байдал, ялгаварлан гадуурхах, хүний эрх болон эв нэгдэл алдагдах зэрэгтэй холбон үзэх нь түгээмэл ажгуу. Нийгмийн тэгш бус байдал гэдэг нь нийгэм дэх янз бүрийн бүлгүүд нийгмийн эрх болон амьдралын нөөц боломжоор харилцан адилгүй байдаг тэрхүү социаль ялгарлын хэлбэр юм11.
Нийгмийн байгууллыг нэг адил эдийн засаг, улс төр болон соёлын байр суурь эзэлдэг бүлгүүдэд хуваагдсан бодгалиудын давхраажилт гэж М.Вебер үзжээ. Чингэхлээр давхраажлыг үзэх түүний үзлийн амин сүнс нь хүмүүсийг эв нэгдэлтэй бүлгүүдэд нэгтгэдэг тодорхой нөхцөлүүдийн тухай таамаглалаас тогтсон бүлгүүд бүрэлдэх тухай онол юм. Харин К.Маркс эд баялаг бол нийгмийн ялгарал, давхраажилтын гол үзүүлэлт гэж үзсэн билээ. Эдийн засгийн
7 The Multi-dimensional Analysis of Social exclusion. Ruth Levitas, Christina Pantazis, Eldin Fahmy, David Gordon, Eva Lloyd and Demi Patsios. Department of Sociology and School for Social Policy Townsend Centre for the International Study of Poverty and Bristol Institute for Public Affairs University of Bristol. 2007. Р.25.
8 Тихонова Н.Е. Социальная эксклюзия //Общественные науки и современность. 2002. №6. С. 5
9	Абрахамсон П. Социальная эксклюзия и бедность //Общественные науки и современность. 2001.№2. №2. С.161
10	Ардчилсан засаглал, нээлттэй нийгмийн нэр томьёоны тайлбар толь. Уб., 2006. x.71.
11	Социологический энциклопедический англо-русский словарь. М., 2002. С. 449.

давцан, улс төрийн тэмцэл юм уу соёлын бодот байдалд нийтлэг байр суурь, нийтлэг сонирхолтой байгаа хүмүүс нэгдэн үйлдэх ба холбоо тогтоох, өөрсдийнхөө тэгш эрхт хамтлагаас бусдыг хасах хандлагатай байдаг гэх нь М.Веберийн гол таамаглал болно12.
Тэрээр ангийг амьдралын боломжтой холбон үзээд, анги бол “амьдралын боломж (life chances)”-оор ойролцоо хүмүүсийн бүлэг юм гэжээ. Өмчлөх өмчгүй боловч байнгын болон түр хугацаагаар хүмүүст янз бүрийн үйлчилгээг санал болгож чадах төрөл буюу тодорхой чадвартай нийгмийн гишүүд нь үзүүлж буй үйлчилгээгээ ашигтай болгож буй аргаараа ялгагдан хуваагддаг байна13. Ийнхүү М.Вебер ангид хуваагдах үндсэн шалтгааныг зах зээлд санал болгож чадах өмч, үйлчилгээний төрөл буюу  хүний  боломжоос  шууд  шалтгаална  гээд хүний амьдралын энэхүү боломжийг эрх мэдэл, өмч (баялаг), нэр хүнд хийгээд шашин шүтлэгтэй холбон үзжээ. Амьдралын боломжийг ангийг хуваах нэг шалгуур болгосон М.Веберийн энэхүү үзэл баримтлалыг социологичид уламжлан авч, нийгмийн давхраажилтын судалгаанд хэрэглэсээр ирсэн байна. Тэрээр амьдралын боломжийн үзүүлэлтээс үйлдвэрлэлийн харилцааны тогтолцоонд хувь  хүний эзлэх байр суурь, эрх мэдэл, нэр хүнд, төрөл бүрийн  эд баялгийн хэрэглээний талаарх сэтгэл ханамжийн байдлыг илүүтэй чухалчилсан байдаг. Тэдгээр үзүүлэлтэд тулгуурлан тухайн нийгмийг дээд, доод болон тэдгээрийн завсар орших дундаж давхраанд хуваан ангилжээ14. Неовеберизмын төлөөлөгчид амьдралын боломжийн үзэл баримтлалыг цаашид хөгжүүлээд, уг ойлголтыг улам гүнзгийрүүлсэн төдийгүй нийгмийн амьдралын янз бүрийн тал тухайлбал, эдийн засгийн аюулгүй байдал, хөдөлмөрийн үйл ажиллагаа, хэрэглээний хүрээг хамруулан судалсны зэрэгцээ амьдралын боломж болон эрсдэл гэсэн ойлголтыг задлах, хэмжих аргачлалыг туршин үзэж, нийгмийн бүтцийн эмпирик судалгаанд ашигласан байна15.
Социологит хувь хүний амьдралд тохиолдсон хүндрэл бэрхшээл хийгээд олон нийтийн өмнө тулгамдсан асуудал хоёрын ялгааг тодруулах явдал чухал ач холбогдолтой. “Хүндрэл бэрхшээлүүд тухайн хүний онцлог, бусадтайгаа харилцах холбоонд илэрдэг тул, хувь хүний биологийн өгөгдөл болон түүнийг хүрээлэн буй нийгмийн орчны тусламжтайгаар тэрхүү бэрхшээлээс гарч болно. Тэгвэл асуудал нь хувь хүний хүрээнээс хальсан байдаг тул нийгмийн институт, түүний байгууллагатай хамтран ажиллахыг шаарддаг байна... Ер нь асуудал бол, нийгмийн институтын зохицуулалтад гарсан хямрал юм...Үүнийг шийдэхийн тулд хүмүүсийн бичил орчинд нөлөөлдөг улс төр, эдийн засаг, нийгмийн бүтцийн асуудалд анхаарлаа хандуулахыг биднээс шаарддаг”16.
Зарим судлаачид нийгмээс тусгаарлагдах үйл явцыг судлахдаа Э.Гидденсийн бүтэцжилтийн17, П.Бурдьегийн нийгмийн огторгуйн үзэл баримтлалыг18 ашиглах зэргээр тусгаарлагдах үйл явцыг нийгмийн бүтэцтэй холбон тайлбарлахыг эрмэлзсэн байна. Тэд нийгмийн тэгш хамрагдал ба тусгаарлагдахуйг орчин үеийн нийгмийн бүтцийн зарчим хэмээсэн. Бөрт (1982) нарын бүтцийн онолчид үйлдэгч өөрийгөө ижил байр суурьтай бусадтай харьцуулснаар хийх үйлдлээ сонгодог гэж үздэг. Үйлдэл ашиг сонирхлыг хэрэгжүүлэх чиг үүрэгтэйн хувьд үйлдлийг сонгох чадавх нийгмийн бүтцээр загварчлагдана гэсэн байна. Тэгвэл

12 Социологийг үндэслэгч суутнууд. ШУА-ийн ФСЭХ. УБ., 2006. 226 дахь тал.
13 Мөнхбат О. Социологийн онол. Сонгодог хийгээд орчин үе. УБ., 2008. 93 дахь тал
14 Аникин В.А. Социальная стратификация по жизненным шансам: попытка операционализации для массовых опросов//Мониторинг общественного мнения:Экономические и социальные перемены. 2018. № 4. С.39-67. https://doi.org/10.14515/monitoring. 2018.4.03.
15 ТихоноваН.Е. Социальная структура Россий: теории и реальность. РАН. ИС. Новый хронограф. М., 2014. Дам эшлэв. //П.Бурдье. Формы капитала //Западная экономическая социология. М., 2004, Sorensen, A. Toward a sounder basis for class analysis. The American Journal of Soviology, Vol. 105, №6; Кастельс М. Информационная эпоха: экономика, общество и культура //М., 2000. Grusky, D. (2001) The Past, Present, and Future of Social Inequality. В.В.Радаев. Понятие капитала, формы капиталов и их конвертация //Общественные науки и современность, 2003, №2. С.8. РАН. ИС.
16 Амлалт (The promise) C. Wright Mills //Улс төр социологийн асуудал. №1. Х.137-139
17 Ефлова Мария Юрьевна. Социальная эксклюзия депривированных групп (наркозависимых и людей живущих с ВИЧ) в Российском обществе: стратегии институционализации и опыт интеграции. Казанскии феде. Университет. Саранск.-2015. С 37.
18 Дмитриева А. В. Роль потребления наркотиков в структуре социальных отношении: дис. канд. социол. Наук. СПб., 2012.

Гидденс (1984) нийгмийн бүтэц хувь хүнийг хэлбэршүүлдэг, эргээд хувь хүн нийгмийн бүтцээ төлөвшүүлдэг хэмээн хоёр талын эргэх холбоотой тул хувь хүний үйлдлээр нийгмийн бүтэц бүтээгддэг, хүмүүсийг тэр үйлдлийг хийхэд бүтэц албаддаг гэж үзжээ.
Нийгмээс тусгаарлагдах үйл явц бол нийгэм дэх санамсаргүй үзэгдэл бус харин ч тогтолцоот шинжтэй учраас нийгмийн бүтцийн онцлогтой уялдан бий болно. Тусгаарлагдагчдын хүсэл сонирхол, хэрэгцээнээс үл хамааран нийгмийн институтийн тогтолцооны хүрээнд нийгмээс тусгаарлагдахуй төлөвшдөг байна. Нийгмийн институт гэдэг бол улс төрийн бодлогын түвшинд томьёологдож, хэм хэмжээт эрх зүйн баримтад тусгагдсан, олон нийтийн ухамсрын түвшинд шингэсэн стратеги буюу “тоглоомын дүрэм” юм. Тэрээр нийгмийн гишүүдээс чухал шийдвэр гарган түүнийгээ хэрэгжүүлэхэд тус болж, нийгэмд албан ба албан бус дүрмийг буй болгоно. Эрх чөлөө хийгээд шинэ хэрэгцээ хуучирч тохирохоо больсон институт солигдох гол нөхцөл болно. Э.Гидденс функционализм болон феноменологид тулгуурласан бүтэцжилтийн онолдоо институт, байгууллага болон хүний үйл ажиллагааны холбоог илэрхийлсэн загвар гаргасан юм. Түүндээ утга санаа, зонхилох шинж (доминирование), хууль ёсны, хүлээн зөвшөөрөгдсөн байх (легитимация) гэсэн бүрдүүлэгч элемент бүхий институтчлэлийн хүрээ нь нийгмийн үйлдэл хийхэд нөлөөлөх бөгөөд тайлбарлах (интерпретив) бүдүүвч, нөөц бололцоо, хэм хэмжээгээр дамжин нийгмийн практик төлөвшинө. Үүний үр дүнд эрх мэдэл, зөвшөөрөл, цээрлэлээр зохицуулагдах нийгмийн үйл ажиллагаанд оролцогчдын (актор) тодорхой харилцан үйлдэл буй болдог байна19. Институт болон нийгмийн үйлдлийн харилцааг хууль тогтоомж, хөтөлбөр, бодлогын баримт, байгууллагуудын тушаал зааврын дагуу хэрэгждэг тодорхой байдал (сценари) холбож өгнө. Энэхүү үйл явдлыг үүсгэгчид бол хууль тогтоогчид, байгууллагын гүйцэтгэх албан тушаалтнууд болой. Нийгмээс тусгаарлагдахуйг институтчлэх үйл явцыг төлөвшүүлэх гарааны цэг нь төрийн бүтцийн хэрэгцээг хангах тухайлбал, үр дагавар нь тусгаарлагдагчдыг ялгаварлан гадуурхахад хүргэдэг нийгэм дэх олонхийн дэг журмыг дэмжих, эрх баригчдын авлига авах хэрэгцээг хэрэгжүүлэх, хүний эрхийг зөрчих зэрэг зөрчил бүхий засаглалыг тогтоон барихад чиглэдэг байна. Нийгмийн огторгуйн бүтэцжүүлэлт бол тасралтгүй хувирч өөрчлөгдөх үйл явц юм.
Онолын түвшинд нийгмээс тусгаарлагдахуйг судлах арга зүйн хоёр өөр хандлага бий бөгөөд нэгд, үйл явц, шалтгааны хүрээнд, хоёрт, үр дагаврын хүрээнд шинжилгээ хийдэг.
Нийгмээс тусгаарлагдах байдал (состояние) болон нөхцөл байдлыг (ситуация) ялгаж үзэх шаардлагатай. Нийгмээс тусгаарлагдах нөхцөл байдал бол бодитой үүссэн нөхцөл бөгөөд ийм байдалд орсон хүмүүс тэдэнд олгогдсон нийгмийн эрхээ эдлэх боломжгүй болсон байдаг. Харин нийгмээс тусгаарлагдах байдал гэдэг бол нөхцөл байдлаа мэдрэх мэдрэмжээр, түүндээ хэрхэн ижилсэж байгаагаар илрэнэ.
Ийнхүү нийгмээс тусгаарлагдахуйг нийгмийн ялгарал, туйлжилтын үр дагавар болохын хувьд ядуурлыг судлах социологийн хандлага хэмээн үзээд энэхүү нөөц боломж болон хүний эрхтэй холбоотой олон хэмжээст нийгмийн үйл явцыг микро түвшинд тодорхой орон зай цаг хугацаанаас хамааруулан судалж буй Швед болон Оросын социологичдын үзэл баримтлалыг энэхүү дэд сэдвийн хүрээнд голчлон баримтлаж Монголын нөхцөлд тохируулан хэрэглэж болох юм гэсэн сэтгэгдэл төрж байна.








19	Barley S. R., Tolbert P. S. Institutionalization and structuration:Studying the links between action and institution.

Хоёр. Нийгмээс тусгаарлагдах үйл явцыг хэмжихүй
Ядуурлын үзэл баримтлал нь нөөцийн хуваарилалт, хэрэгцээ хангалтгүй хэрэгжиж буйд гол анхаарлаа хандуулдаг бол, тусгайлагдахуйн үзэл баримтлал иргэний эрхийн асуудал болон нийгмийн эв нэгдлийн институтээс юуны урьд хөдөлмөрийн зах зээлээс ялгаварлан гадуурхагдснаар иргэний эрх нь хязгаарлагдаж буй асуудлыг авч үздэг20 гэжээ.
Тусгаарлагдах үйл явцын нийгэм, эдийн засаг, улс төр, эрх зүйн нөхцөл (контекст) төлөвшихөд орон зай буюу бүс нутаг чухал ач холбогдолтой. Нийгмээс тусгаарлагдахуйг институтчлэх үндэс болдог хэм хэмжээт эрхийн актуудын загвар нь бүс нутгийн соёл- түүх, улс төрийн нөхцөлөөс хамаарна. Тухайлбал нийгмээс тусгаарлагдахуйн үзүүлэлтийг шинжлэн үзэхэд янз бүрийн улсад нилээд ялгаатай байгаа тал ажиглагдсан байна.
Оросын социологич Н.Е.Тихонова нар нийгмээс тусгаарлагдахуйг хэмжих үзүүлэлтийг гаргахдаа гадаадын судлаачдын энэ сэдвээр явуулсан судалгаанд (Abrahamson 1998; Friedmann 1996; Gough 1994; Beyond the Threshhold 1995; Da Costa 1995; De Haan 1998) шинжилгээ хийсний зэрэгцээ өөрийн орны онцлог байдлыг харгалзан үзэж, ялгаварлан гадуурхалт болон хүний эрхийн зөрчлийг илрүүлэхэд чиглэсэн дараах долоон хэмжүүрийг сонгосон байна. Үүнд:
1. Цалинтай тогтвортой ажилтай байх эрх (“Ажил” хэмжүүр)
2. Хэрэгцээтэй үед эмнэлгийн зайлшгүй тусламж авах эрх (“Эрүүл мэнд” хэмжүүр)
3. Боловсрол ба соёлын үйлчилгээнд хамрагдах эрх (“Боловсрол ба соёл”хэмжүүр)
4. Анхдагч орчинтойгоо учир утгатай харилцаатай байх эрх болон орон нутгийн нийтлэгт хамрагдах байдал (“Харилцаа” хэмжүүр)
5. Нийгмийн сүлжээнд хамрагдах эрх (“Сүлжээ” хэмжүүр)
6. Бие даасан байх эрх буюу үйлдлээ санаачлах, зорилгоо томьёолон, түүнд хүрэхэд чиглэсэн зорилготой үйл хийх чадвар (“Хараат бус байдал” хэмжүүр )
7. Тохиромжтой сууцтай байх эрх (“Сууц” хэмжүүр) зэрэг болно. Эдгээр шкал тус бүрийн утгыг нэгтгэн, нийгмийн тусгайллын индекс, нэгдсэн үзүүлэлт гаргажээ.
Тэдний тооцоолсноор энэ үзүүлэлт 1999 онд 1-19, 2000 онд 2-21, 2002 онд 1-20 баллын завсарт хэлбэлзэж байжээ. 100 гаруй өрхийг судалгаанд хамруулан дараах гурван бүлэгт хуваасан. Үүнд: тусгаарлагдаагүй нь 1999 онд 57 өрх (индексийн утга нь 9 хүртэл баллын утга авсан) 2000 онд 42 өрх (11 хүртэл баллтай), тусгаарлалд өртсөн өрх 1999 онд 40 (9-13 баллтай),
2000 онд 37 өрх (11-15 баллтай) байсан бол, гүнзгий тусгаарлагдсан өрх айл 1999 онд 7 (14 ба түүнээс дээш баллтай), 2000 онд 20 (16 ба түүнээс дээш баллтай) гарсан байна21. Түүнчлэн орлого нь медианаас доогуур буй нийгмийн тэр хэсэгт гачигдал (деприваци) үүсч эхэлнэ. Тэгэхдээ энэ нь заавал тусгаарлагдаж орхигдоно гэсэн үг бус, ядуу ч гэсэн түүнд өртөхгүй байж болох ажээ. Орос дахь нийгмээс тусгаарлагдахуйн хамрах хүрээг иргэдийн 15-20 хувиас 50 хувь хүртэл хязгаарт хэлбэлзэж байна гэсэн тооцоо хийж, энэ үйл явц өргөжин тэлэхэд хүмүүсийн түгжигдмэл, салангид байдал, ганцаардал болон нийгмийн холбоо сүлжээнээс хөндийрөх явдал нөлөөлснийг тогтоожээ22.
М.Веберийн амьдралын боломжийн үзэл баримтлалыг нийгмийн судалгаанд хэрэглэхэд онол аргазүйн хийгээд аргачлалын шинжтэй олон бэрхшээл тулгарч буйг зарим судлаачид дурдаад, Орос орны хүн ардын өнөөгийн амьдралын онцлогийг харгалзан хувь хүний боломжийг нийгмийн ямар хүрээнд авч үзэх түүнчлэн тэдгээрийг хэрхэн яаж хэмжих талаар өрнөдийн судлаачдын арга зүйд тулгуурласан аргачлал боловсруулж, нийгмийн давхраажилтын

20	Абрахамсон. П. Социальная эксклюзия и бедность //Общественные науки и современность. 2001.№2. №2. С. 161
21	Тихонова Н.Е. Феномен социальной эксклюзии в условиях России. Электронный ресурс. С. 47 URL://www.civisbook.ru
22	Ефлова Мария Юрьевна. Социальная эксклюзия депривированных групп (наркозависимых и людей живущих с ВИЧ) в Российском обществе: стратегии институционализации и опыт интеграции. Казанскии феде. Университет. Саранск.-2015. С. 61.

судалгаанд хэрэглэхдээ а)амьдралын эдийн засгийн нөхцөл, б)ажил дээрх нөхцөл байдал, в) хүмүүн капиталaа хадгалах, өсгөх боломж, г) хэрэглээ ба чөлөөт цагийн онцлог гэсэн дөрвөн багц үзүүлэлтийг ашигласан байна23.
Дээрх судалгааны үзүүлэлтүүд нь Монгол улсын Үндсэн хуульд заасан эрүүл, аюулгүй орчинд амьдрах, хөдлөх үл хөдлөх хөрөнгө, эзэмших өмчлөх, хөдөлмөрийн аятай нөхцөлөөр хангуулах, цалин хөлс авах, хувийн аж ахуй эрхлэх, эрүүл, мэндээ хамгаалуулах, эмнэлгийн тусламж авах, сурч боловсрох, сайн дураараа эвлэлдэн нэгдэх, итгэл үнэмшилтэй байх, үзэл бодлоо чөлөөтэй илэрхийлэх зэрэг иргэдийн үндсэн зарим эрх, эрх чөлөө24 яаж хэрэгжиж буйг тодорхойлох боломжийг олгож байгаа юм.
Түүнээс гадна нийгмээс тусгаарлагдахуйн 7 хэмжүүрийг нийгмийн бодлогын шинжээчид гаргажээ25. Үүнд:
1. Эдийн засгийн (удаан хугацаагаар ажилгүй байх, ажил эрхэлдэггүй айл өрх, орлогын ядуурал)
2. Нийгмийн (орон гэргүйчүүд, гэмт хэрэгт өртөгсөд, сэтгэл дундуур явдаг залуучууд)
3. Улс төрийн (улс төрийн эрхээ хасуулсан, улстөрийн үйл явцад итгэх итгэлгүй болсон, түүнээс хүнийссэн)
4. Амьдарч буй газрын (нийтийн байрны яс мод өгөрших, байгаль орчны доройтол гэх мэт)
5. Хувь хүний (сэтгэцийн болон биеийн эмгэгтэй, боловсролын доод түвшинтэй)
6. Орон зайн (эмзэг бүлгийнхний бөөгнөрөл, маргиналууд)
7. Бүлгийн (тодорхой бүлэг дэх дээрх шинжүүдийн бөөгнөрөл: ахмадууд, хөгжлийн бэрхшээлтэй иргэд, угсаатны цөөнх г.м)
Сүүлийн жилүүдэд тусгаарлагдахуй нь Европын бодлогын хөтөлбөрт  гол  асуудал  болж байгаа боловч эдгээрийг хянах хамгийн сайн арга тодорхой бус байгаагаас нийгмээс тусгаарлагдахуйн онол арга зүйн загвар, эмпирик үнэлгээний аргачлал боловсруулсан хэмээн Нидерландын судлаачид тэмдэглэсэн байна. Тэд нийгмээс тусгаарлагдахуйг а) материаллаг хомсдол, б) нийгмийн эрхийг үл хангах; в) нийгмийн оролцооны түвшин бага; г) хэм хэмжээний интеграц хангалтгүй байх гэсэн дөрвөн багц шалгуур үзүүлэлтийн хослолоор хэмжсэн юм26. Энэхүү аргачлалаар 860 өрхийн дунд судалгаа явуулж, үр дүнг индексийн аргаар боловсруулаад (хувьсагч тус бүрийн хувьд ачаалал, тогтвортой байдлын коэффициент Кронвачийн альфаг боджээ) насанд хүрэгчдийн 11 хувь нь социаль тусгаарлалтанд өртсөнийг тодорхойлсон. Дараа нь шалтгаацлын шинжилгээ хийж, эрүүл мэнд муу байх нь эс хамрагдах, тусгаарлагдах хамгийн гол эрсдэлт хүчин зүйл болж байна гэж дүгнэжээ.
Түүнээс гадна Европын холбооны орнуудыг харьцуулан жиших зорилгоор 2001 оны 12 сард Бельгид болсон хурлаар нийгмийн оролцоо болон эс оролцоог хэмжих статистикийн 18 багц үзүүлэлтийг баталсан байдаг. Эдгээр үзүүлэлтүүдийг орлогын түвшин, ажил эрхлэлт, эрүүл мэнд, боловсрол гэсэн дөрвөн үндсэн хэсэгт ангилаж болохоор байна27.
Энэ сэдвээр Монголд нийтлэгдсэн цөөн бүтээлийн тоонд багтах судлаач Т.Баярцэцэгийн “Шилжин ирэгсэд ба нийгмээс тусгаарлагдах явдал” өгүүллэгт нийгмээс тусгаарлагдах үйл явцын талаарх олон янзын үзэл, ойлголтыг тодруулж, нийгмийн үйлчилгээний хүртээмж,

23	Тихонова Н.Е. Стратификация по жизненным шансам массовых слоев современного российского общества. //Социологические исследования. 2018. № 6. С. 53-65.DOI: 10.7868/S0132162518060053
24	Монгол Улсын Үндсэн хууль. 1992. Арван зургаадугаар зүйл.
25	Percy-Smith, J. (2000) Policy responses to social exclusion: Towards inclusion, Oxford. P. 9.
26	Gerda jehoel- Gijsbers, Cok Vrooman. Explaining Social Exclusion (a theoretical model tested in the Netherlands. 2007)
27	Астоянц М.С. Социальное сиротство: условия, механизмы и динамика эксклюзии (соцциокультурная интерпретация): дис. Док. Социолог. Наук. Ростов- на- Дону, 2007. С. 62

нийгмийн капитал, нийгмийн оролцоо зэрэг үзүүлэлтийн тусламжтай нийслэлд шилжин ирэгсдийн нийгмээс тусгаарлагдах байдлыг хэмжих зорилт тавин “энэ нь хэн ч анзаарамгүй “нуугдмал” асуудал байж болох бөгөөд үүнийг нийгмийн бүтцийн онолын үүднээс ч авч үзэж болохоор байна28” гэсэн дүгнэлт хийжээ.
Дээр өгүүлснийг нэгтгэн дүгнэвэл нийгмээс тусгаарлагдах явдлыг хэмжихдээ улс орон тус бүрт харилцан адилгүй үзүүлэлтийг ашигласан боловч ялгаварлан гадуурхалт болон хүний эрхийн зөрчлийг илрүүлэхэд чиглэсэн, ахуй амьдралын эдийн засгийн нөхцөл, эрүүл мэнд боловсролын үйлчилгээнд хамрагдах байдал, хөдөлмөрийн зах зээл дэх оролцоо, нийгмийн холбоо сүлжээ, хувь хүний хөгжил, нөөц боломж зэрэг багц индикаторыг түгээмэл хэрэглэсэн байна. Мэдээллийг тоон болон чанарын судалгааны аргаар цуглуулж, тоон мэдээлэлд хэмжилт хийхдээ олон хэмжээст статистик арга тухайлбал индексийн аргын янз бүрийн хувилбарыг түлхүү хэрэглэх хандлага гарчээ.
Гурав. Нийгмээс тусгаарлагдах явдлыг ангилахуй
Английн социологич Вэллс, Мейдэм (Wessels and Miedema) нар нийгмээс тусгаарлагдагсдыг илэрч буй хэлбэр, нийгмийн, бүлэг, нийтлэг, институтээс хэр зэрэг хөндийрч байгаагаар нь ангилахдаа дараах таван хэв маягт хуваан үзсэн29 нь сонирхолтой. Үүнд:
1. Альтернатив тусгаарлагдагч: Нийгмийн амьдралын үндсэн урсгалын гаднах альтернатив амьдралын хэв маягийг хамааруулдаг. Ерөнхийдөө сайн дурын шинжтэй юм. Ихэвчлэн үндэс угсаа, шашин шүтлэг, бизнес эрхлэх боломж, гадны хүмүүстэй нийгмийн харилцаанд ордоггүй зэргээс шалтгаалаад хөдөлмөр эрхлэхэд оролцдоггүй хүмүүс хамаарагдана. Жишээлбэл ХХ зууны эхэн үед Лондонгийн зүүн хэсэгт Еврейчүүдийг байрлуулдаг байсан нь үүний тод жишээ юм. (Phillips, 2002).
2. Тусгаарлагдахын өмнөх шат: Хэдийгээр саад бэрхшээлтэй тулгардагч нийгэм, улс төр, соёлын амьдралд оролцох боломжтой хэвээр байдаг. Энэхүү саад бэрхшээл нь жинхэнэ нийгмийн тусгайллын эхлэл болдог. Жишээ нь, Их Британий католикууд одоо ч зарим (Английн хаант улсын өв залгамжлагчтай гэрлэх боломжгүй г.м)хязгаарлалттай байна.
3. Дунд түвшний тусгаарлагдахуй: Энд хамаарч буй хүмүүс зарим онцгой институтээс тусгайлагдах боловч ерөнхийдөө үндсэн институтийн бүтцэд хамаардаг. Жендерийн улмаас гадуурхагдах нь үүний жишээ юм.
4. Ахисан түвшний тусгаарлагдагч: Нийгэм, эдийн засгийн хүчин зүйлсээс хамаараад оролцооны институтчилагдсан хэлбэрүүд болон олон гол чиглэлээс гадуур байдаг тул тэднийг нийгмийн амьдралд хамруулахад ихээхэн бэрхшээлтэй тулгардаг.
5. Гүнзгий тусгаарлагдагч. Энэ бүлэгт хамаарах хүмүүс ихэвчлэн өөрийнхөө ертөнцөд л амьдарна. Тэд ихэвчлэн нийгмийн албан ба албан бус институтүүд болон оролцооны хэлбэрүүдээс бүрэн тусгаарлагдсан байдаг. Түгээмэл биш боловч ийм тохиолдол бас бий гэсэн байна.
Нийгмээс тусгаарлагдахуйг өргөн тархсан, гүнзгий, төвлөрсөн гэсэн гурван хэлбэртэй30 байх бөгөөд тэдгээрийг хольж хутгахгүй байх нь чухал хэмээн Миллибанд үзжээ. Өргөн тархсан тусгаарлагдахуй нь ганц нэг үзүүлэлтээр тодорхойлогдох бол, гүнзгий нь олон шинжээр тусгаарлагдсан байна. Тэгвэл төвлөрсөн тусгаарлагдахуй ялангуяа газар зүйн байрлалаар тодорхойлогдож болох бөгөөд орон нутаг, бүс нутгийг хамарсан тулгамдсан асуудал болсон байх жишээтэй. Гүнзгий тусгаарлагдахуй гэдэг нь амьдралын чанар, аж байдал, ирээдүйн

28	Баярцэцэг Т. Шилжин ирэгсэд ба нийгмээс тусгаарлагдах явдал //“Хүрэлтогоот-2014” эрдэм шинжилгээний бага хурал. Уб., 37 дахь тал.
29	David Phillips, Sociological Studies, University of Sheffield, UK. Social inclusion, social exclusion, and social cohesion: tensions in a post-
industrial world. 2008. 10.8
30	Miliband, D. (2006) Social exclusion: The next steps forward, London: ODPM. P. 3.

амьдралын өсөлт өөрчлөлтөд ноцтой сөрөг дагавар авчирдаг, хор хохирлын хэмжээ, хамрах хүрээгээр илүү өргөн байдгаараа бусад хэлбэрээс ялгагдана. а) Суурь мэдлэг чадвараар тааруу, удаан хугацаагаар ажилгүй байсан хүмүүс; б) Ядуурсан, муу сууцанд амьдардаг, сэтгэцийн өвчтэй эх эцэг бүхий хүүхдүүд; в) Орон гэргүй хүмүүс, мансуурагчид, ур чадваргүй, хамаатан садангүй хүмүүс зэрэг олон талын гачигдалд өртөгсөд гүнзгий тусгаарлагдсан хүмүүст багтдаг аж.
Мөн гачигдал бүхий бүлгийн нийгмийн хамруулалт ба тусгаарлагдалтыг зарим бүтээлд дараах дөрвөн хэв шинжид хуваажээ31.
Хүснэгт 1. Нийгмийн хамруулалт/ тусгаарлагдах түвшин (загвар буй +)

	Хамруулалт/тусгаарлагдах түвшин
	Ялгаварлан гадуурхагдах байдал (сценари)
	Гачигдлын байдал (сценари)

	
	Улс төр-эрх зүйн
	Нийгмийн
	Эдийн засгийн
	

	Тэгш хамруулалт
	
	
	
	

	Тэгш хамруулалт нь илүү
	+
	
	
	

	
	
	+
	
	

	
	
	
	+
	

	Эс	хамруулалт,	тусгаар- лагдах нь илүү
	+
	
	+
	+

	
	
	+
	+
	+

	
	+
	+
	
	+

	Гүнзгий тусгаарлагдалт
	+
	+
	+
	+


Ялгаварлан гадуурхагдах байдал болон тусгаарлагдах практик хэр зэрэг тохиолдож байгаагаас гачигдалт бүлгийн нийгмээс тусгаарлагдахуйг гурван түвшинд ангилсан байна. Ялгаварлан гадуурхалт улс төр-эрх зүй, нийгмийн болон эдийн засгийн салбарын аль нэгэнд байгаа бол эхний түвшинд багтаажээ. Энэ түвшинд харьяалагдагсад тусгаарлагдахаас хамрагдах тал нь давамгайлсан хүмүүс юм. Тэгвэл хоёр дахь түвшинд дурдсан гурван салбараас хоёрт нь ялгаварлан гадуурхалтыг мэдэрч, тэр нь нийгмийн практикт хэрэгжсэн иргэд орно. Гурав дахь түвшинд дээрх бүхий л салбар тус бүрийн хувьд гадуурхалд өртөж, гүнзгий тусгаарлагдаж түүнийгээ хүлээн зөвшөөрсөн хүмүүс багтана. Нийгмээс  тусгаарлагдахуйн  хоёр,  гурав  дахь түвшинд өртөгсдөд тодорхой орон зай, цаг хугацааны нөхцөлд өөрсдөө юмуу иргэний нийгмийн агентуудаас нийгмийн оролцооны тактик боловсруулан тэмцэх шаардлагатай.
Нийгмээс тусгаарлагдахуйн нөхцөл байдлыг М.Вольф (Wolf M. Globalization and social exclusion) дараах байдлаар ангилсан байна32. Үүнд:
Оршихуйн арга хэрэгслээс тусгаарлагдахуй. 1960-аад онд тариачдын нийгмээс аж үйлдвэрийн нийгэмд шилжих үед ажиллах хүчний эрэлт нийлүүлэлтээс давна гэсэн таамаглалтай байсан хэдий ч эрэлт нь нийлүүлэлтийг хангаж чадахгүйгээс социаль тусгайлалд өртөгсөд бий болсон юм. Ийм төрлийн тусгайлал 1980-аад онд Африк болон Латин Америкийн орнуудад болсон томоохон бүтцийн өөрчлөлтийн үеэр илүү хүчтэй мэдрэгдэж, энэхүү үйл явц нь юуны өмнө дээд боловсролтой хүмүүс түүнчлэн төрөөс санхүүждэг салбарт ажиллагсдыг илүүтэй хамрах болсон байна. Мөнгөний ханш уналт тэдний орлогыг цөлмөж, дадал болсон амьдралын хэвшлээ орхиход хүргэсэн юм.
Нийгмийн үйлчилгээ, сайн сайхан байдал болон нийгмийн аюулгүй байдлын сүлжээнээс тусгаарлагдахуй. 1980-аад оныг хүртэл төрөөс хэрэгжүүлдэг үйлчилгээ болон нийгмийн эрхийн хувьд түгээмэл хүлээлт ядуу төдийгүй чинээлэг орнуудын хувьд өссөн юм. Үүнд бүх нийтийн боловсрол, эрүүл мэндийн эрх, ядуурлын эсрэг аюулгүй байдлын сүлжээ, сууцтай байх, цэвэр усны

31 Ефлова Мария Юрьевна. Социальная эксклюзия депривированных групп (наркозависимых и людей живущих с ВИЧ) в Российском обществе: стратегии институционализации и опыт интеграции. Дисертация на соискание ученой степени доктора социоллогических наук. Казанскии феде. Университет. Саранск.-2015. С 79.
32 Бородкин Ф.М. Социальные эксклюзии. Социологический журнал.2003. №3/4. С. 9. Өгүүллээс товчлон орууллаа.

хангамж, хог хаягдлыг зөөх, өнөөгийн төрийн олон улсад зөвшөөрөгдсөн үүргийн дагуу иргэдийн бусад хэрэгцээг хангах шаардлагатай байдаг. Хүн амын нэг бүлгийн хувьд хэд хэдэн нийгмийн үйлчилгээг хорогдуулж, нөгөө бүлэгт нь хэвээр үлдээснээр нийгмийн хамгаалалт багатай бүлгийн тоо нэмэгдэх (өрх толгойлсон эмэгтэйчүүд, орон гэргүй хүмүүс гэх мэт) явдал гардаг.
Хэрэглээний соёлоос тусгаарлагдахуй. Хүн амын нэгээхэн хэсгийн хувьд тусгаарлагдахыг ядуурал, гачигдал, хоол, орох оронтой байх хэрэгцээ хангагдах боломжгүй болсонтой холбон үздэг. Гэтэл ихэнх хүмүүсийн хувьд хэрэглээнээс тусгаарлагдах нь хэрэглээний элдэв төрлийн, ялгаатай хэм хэмжээний талаарх мэдээлэл олж авахтай холбогдсон нарийн төвөгтэй асуудал болдог байна. Хэрэглэгчдийн хүсэл сонирхол хэрэгжээгүйгээс нийгмийн үйлчилгээний хүрээ болон аюулгүй байдлын сүлжээ түүнчлэн улс төрийн сонгуулиас (сонголтоос) тусгаарлагдан хөндийрөх байдал үүсдэг ажээ. Хэрэглээний аль салбар соёлын талаасаа зайлшгүй хэрэгтэй болохоос хамааран ямарч орлоготой хүмүүс нийгмээс тусгаарлагдах үйл явцад өртөж болох юм.
Улс төрийн сонгуулиас тусгаарлагдахуй. Ихэнх оронд хүмүүс чөлөөт сонгуульд оролцож, мэдээллийг янз бүрийн эх үүсвэрээс олох боломжтой болсон хэдий ч улс төрийн намуудын олигархжсан, хүнд сурталт дүр төрх, үйл ажиллагааны уршгаар улс төрийн сонгуулиас тусгаарлагдах, эс оролцох явдал арилахгүй байна. Улс төрийн оролцоо нь иргэдэд сайхан амьдрах боломжийг олгоно гэж амлалт өгдөг харьцангуй хүчтэй засаг төрийн шийдвэр бодлого хүртэл дэлхийн даяаршсан эдийн засгийн дэглэм, төрийн эсрэг ноёрхол, популист үзэл суртлын нөлөөгөөр ач холбогдлоо алдаж улс төрийн зүтгэлтнүүд сонгогчдын өмнө өгсөн амлалтаасаа ухрах тохиолдол элбэг болжээ. Улс төрийн сонгуулиас тусгаарлагдах үйл явц нь улс төрийн идэвхгүй болохоос эхлэн хүч хэрэглэсэн хариу үйлдэл болон хувирах хүртэл сөрөг үр дагаврыг авчрах болов.
Олон нийтийн байгууллага болон эвлэлдэн нэгдэхээс тусгаарлагдахуй. Тусгаарлалтын эсрэг тэмцэхдээ хүмүүсийн ашигладаг байгууллага болон эв нэгдлийн багавтар хэлбэршсэн хэлбэрүүд дараах хүчин зүйлд тулгуурладаг. Үүнд:
1. Оршин байхуйн арга хэрэгслийн үүсвэрт хяналт тавихыг эрмэлзэх (ҮЭ, тариачдын нэгдэл, худалдаачдын холбоо г.м)
2. Хэрэглэгчдийн хүсэл эрмэлзлэл болон зээлийн хэрэгцээг хангахыг хичээх (хоршоолол болон зээлийн холбоод)
3. Төрийн үйлчилгээ болон нутгийн захиргааны юмуу сайн дурын үйлчилгээний байгууллагад хандах (эх эцгийн болон тэтгэвэр авагчдын холбоо г.м),
4. Орон нутгийн зөвлөл, хөршийн холбоонд хамаарагдах
5. Шашны болон угсаатны ижилслийг хайхад хүрдэг байна.
Олон нийтийн байгууллага хамгаалалтгүй болон тогтворгүй байх  аваас  нийгмийн  шинэ эхлэл, өөрчлөлтийг хэрэгжүүлэх боломжийг хязгаарлаж, хүн амын зарим хэсэг социал тусгайлалд өртөх нөхцөлийг бүрдүүлдэг.
Болж өнгөрч буй зүйлийг ойлгох боломжоос тусгаарлагдахуй “Мэдээллийн нийгэм”-ийн үүсэл нь өвөрмөц хэлбэрийн тусгаарлагдахуйг буй болгож байна. Хүмүүсийн нэг хэсэгт нь амьдралын хэв маяг, нас хүйсийн ижилслээ илүү өргөн хүрээнд сонгох боломж олгож байгаа ч заримынх нь амь зуух арга ухааныг төвөгтэй болгож, эрсдэлт байдлыг нэмэгдүүлэхэд хүргэдэг аж. Хүн амын үлэмжхэн хувь нь спортын үйл явдал, алдарт хүмүүсийн хувийн амьдралын тухай зэрэг мэдээллээр хангагдаж сэтгэл ханамжтай байдаг ч үнэн хэрэгтээ өнөөгийн сэтгэл түгшээсэн үзэгдэл, үйл явдлын талаар огт сонсоогүй байх жишээтэй. Тухайлбал нийгмийн шинэ харилцаа төлөвшиж буй өнөө үед хүмүүс компьютер болон мэдээллийн технологи ашиглах боломжгүй байх юм бол, энэ төрлийн тусгайлалд өртөх болно.

 (
100
) (
Социологи Нийгмийн ажлын салбар
)
 (
СОЦИОЛОГИ - 13 (МУИС, ЭШБ №517) 2020 он
) (
29
)
Социологич М.Астоянц хот хөдөөгийн нийгэм соёлын орчинтой холбон социаль тусгаарлагдахуйг кейс судалгааны аргаар судлаад хотын болон хөдөөгийн гэсэн хоёр төрлийн тусгаарлагдахуй байна гэж үзжээ. Хотын хүмүүсийн амьдралд бодгаль шинж давамгайлж, салангид хөндий, вакумжсан хязгаарлагдмал орчинд амьдрах явдал элбэг байдгаас ганцаардах, нийгмийн холбоо сүлжээнээс хөндийрөх явдал гардаг бол хөдөөд тухайн бүс нутгийн алслагдмал байдал хийгээд нийгмийн үйлчилгээ, дэд бүтцийн хөгжил сул байдагтай уялдан нийгмээс тусгаарлагдахуй буй болдог гэсэн байна33.
Ийнхүү нийгмээс тусгаарлагдахуй нь олон хэлбэр дүрстэй, янз бүрийн түвшинд илрэх үйл явц бөгөөд нийгмийн орон зай хийгээд цаг хугацаанаас хамаарч хувь хүн нэг түвшнээс нөгөөд шилжих бололцоотой юм. Гэхдээ энэ шилжилт санамсаргүй байдлаар явагдахгүй нийгмийн амьдралд хэр зэрэг идэвхтэй оролцохоос, тухайн оролцогчийн хөгжил, ур чадвар, нөөц боломж, амьдралын стратегийн сонголтоос ялангуяа улс орны нийгмийн бодлого, бүтэц, нийгмийн институтийн хөгжлөөс ихээхэн шалтгаалдаг ажээ.
Дөрөв. Монголын нийгмийн давхраажилт болон тусгаарлагдахуйг судлахад нөөц боломжийн хандлагыг хэрэглэх нь
Бидэнд байгаа мэдээллийн хэр хэмжээ болон Монгол орны өнөөгийн амьдралын нөхцөл байдлыг харгалзан үзэж дараах субьектив үзүүлэлт болон хувьсагчдыг нийгмийн давхраажилт болон тусгайллыг тодорхойлохдоо туршин хэрэглэв.
Хүснэгт 2. Амьдралын боломж ба эрсдэлээр Монголын нийгмийн давхраажилтын загвар байгуулахад ашигласан үзүүлэлтүүд

	Эерэг үнэлгээ
	Сөрөг үнэлгээ

	“Амьдралын эдийн засгийн нөхцөл”-ийн субьектив хэмжүүр

	Орлогын хувьд орон сууц байр түүнчлэн үнэтэй тансаг хэрэглээний зүйл худалдан авах боломжтой
Хувийн үйлдвэрлэл үйлчилгээний орлого амьдралд хамгийн гол үүрэгтэй
Түрээсийн мөнгө, мөнгөний хүү, хувьцааны ашиг нь орлогын үндсэн эх үүсвэр болдог
	Олж буй орлого (ажлын хөлс, тэтгэвэр тэтгэмж, цалин)-доо сэтгэл ханамжгүй
Өрхийн амжиргаа, эдийн засгийн өнөөгийн байдлаа муу буюу маш муу гэж үнэлсэн
Улирлын	болон	цагийн	ажил	хийдгээс	орлого тогтвортой бус

	“Ажил дээрх нөхцөл байдал”-ийн субьектив хэмжүүр

	Ажил хөдөлмөрийн нөхцөлдөө сэтгэл маш хангалуун Эрхэлж буй ажилдаа сэтгэл маш хангалуун
Мэргэжил дээшлүүлэх, албан тушаал ахих боломждоо сэтгэл маш хангалуун
	Ажил хөдөлмөрийн нөхцөлдөө сэтгэл ханамжгүй Мэргэжил дээшлүүлэх, албан тушаал ахих боломжгүй Удаан хугацаагаар ажилгүй байх эрсдэлтэй

	“Хүмүүн капиталаа хадгалах, нэмэгдүүлэхболомж”-ийн субьектив хэмжүүр

	Боловсрол мэргэжилдээ сэтгэл маш хангалуун Эрүүл мэндийн байдалдаа сэтгэл маш хангалуун
Интернетийг байнга ашигладаг
	Боловсрол мэргэжилдээ сэтгэл хангалуун бус Эрүүл мэндийн байдалдаа сэтгэл хангалуун бус
Интернет ашиглаж чадахгүй

	“Хэрэглээ ба чөлөөт цагийн онцлог”-ийн субьектив хэмжүүр

	Материаллаг байдалдаа сэтгэл маш хангалуун Орон сууцны нөхцөлдөө сэтгэл маш хангалуун
Амралтаа ихэвчлэн амралт сувиллын газар эсвэл гадаад оронд аялаж өнгөрөөдөг
	Материаллаг байдалдаа сэтгэл хангалуун бус Орон сууцны нөхцөлдөө сэтгэл хангалуун бус Хооллолтондоо сэтгэл хангалуун бус






33	Астоянц М.С. Социальное сиротство: условия, механизмы и динамика эксклюзии (соцциокультурная интерпретация): дис. Док. Социолог. Наук. Ростов- на- Дону, 2007. С. 90.

Урьд өмнө тус хүрээлэнгээс явуулж  байсан судалгаагаар ч иргэдийн  амьдралын  нөхцөл тухайлбал мөнгөн орлого түүний хүрэлцээ, хэрэглээний зүйлсийн хангамж, чөлөөт цагаа өнгөрөөх байдал,ажил эрхлэлт, хөдөлмөрийн орчин нөхцөл, эрүүл мэнд боловсролын үйлчилгээнд хамрагдах байдал, сууцны хангамж, түүний тохижилт, амьдрах орчны байдал зэргийг олон үзүүлэлтээр судлаж байсан. Тухайлбал 2005, 2008 онд “Монгол дахь засаглалын төлөв байдал үнэлгээ” сэдэвт судалгааны зөвхөн нэг нийлмэл асуултад дараах хариулт өгсөн байв. Энэ дүнгээс одоогоос 12-15 жилийн өмнө хэрэгцээ нь хангагдаж чадахгүйгээс гачигдалт байдалт орж, сэтгэл ханамжгүй болсон иргэдийн хувь хэмжээг харж болно34. Гэхдээ эдгээр үзүүлэлтийг дан дангаар нь салангид тооцож байснаас хүмүүний амьдралын нөөцийг цогц байдлаар илэрхийлж чадахгүй байгаа юм.
Хүснэгт 3. Танай гэр бүлд дараах зүйл хэр тохиолддог вэ? (хувиар)

	Хариулт
	Байнга
	Хааяа
	Огт үгүй

	
	2005
	2008
	2005
	2008
	2005
	2008

	Хүнс тэжээлээр дутагдах
	5.5
	5.3
	40.0
	42.4
	47.1
	47.5

	Эмнэлгийн тусламж авч чаддаггүй
	8.9
	7.6
	46.8
	43.6
	38.6
	42.4

	Хүүхдээ сургуульд оруулж чаддаггүй
	8.4
	5.9
	25.7
	20.7
	57.6
	62.7

	Амьдрах орчны бохирдол
	29.4
	34.7
	32.4
	27.7
	31.5
	32.6

	Ажил олдохгүй
	26.6
	28.7
	36.2
	31.7
	30.5
	31.3


Нөөц боломжийн хандлагад тулгуурлан 2015-2016 онд ШУА-ийн Философийн хүрээлэнгийн Социологи, нийгмийн сэтгэл зүйн салбараас нийслэлийн 6 дүүрэг, Хөвсгөл, Архангай, Дархан, Ховд, Орхон аймгийн 800 гаруй оршин суугчдын дунд явуулсан “Нийгмийн оролцоо, гадуурхал” сэдэвт социологийн судалгааны мэдээлэлд хоёрдогч боловсруулалт хийж, амьдралын эдийн засгийн нөхцөл, ажил дээрх нөхцөл байдал, хүмүүн капиталын байдал, хэрэглээ ба чөлөөт цаг гэсэн дөрвөн бүлэг тус бүрийн болон нэгдсэн ерөнхий индекс (онцлох эерэг хариултад +1, онцлох сөрөг хариултад -1, бусад хариултад 0 оноо өгсөн) бодож үзээд, Монголын өнөөгийн нийгмийн давхраажилтын загварыг дараах байдлаар тоймлон гаргав (зургаас үз).
Зураг 1. Амьдралын боломж ба эрсдэлийн нэгдсэн индекс

Амьдралын боломжийн дурдсан дөрвөн багц үзүүлэлтийн нэгдсэн индексийн утгыг ашиглан К-дунджийн кластер шинжилгээний аргыг хэрэглэж, судлагдсан иргэдийг харьцангуй нэг төрөл гурван бүлэгт хуваавал амьдралын боломжоо илүү давуу үнэлэгсэд буюу дээд давхраа
11.5 хувьтай байсан бол, гуравны нэг орчим нь амьдралын боломж нөөцдөө сэтгэл ханамж багатай доод давхрааг бүрдүүлж, үлдсэн 58.4 хувь нь дундаж хэсэгт багтжээ35. Тэгэхдээ нийгэм

34	Ардчилсан засаглалын төлөв байдалд гарсан өөрчлөлт.
35	Пүрэв Ц. Нийгмийн давхраажилтыг нөөц боломжийн хандлагаар судлах асуудалд //Философи, эрхийн судлал. XXXIV боть. Уб., 2019. Х. 90-102.

тогтвортой хөгжих гол нөхцөл болсон дундаж давхрааны обьектив шалгуур үзүүлэлтийг хэрэглэхгүйгээр зөвхөн хүмүүсийн сэтгэл ханамжийн байдалд тулгуурлан үүсгэсэн энэхүү дундах бүлэг нь нийгмийн чинээлэг дундаж давхрааг төлөөлж чадахгүй байгаа тул дээд, доод болон дунд давхрааны хооронд орших завсрын бүлгийг нарийн тодорхойлох шаардлагатай болно.
Зураг болон тархалтын хүснэгтээс харахад нэгдсэн индексийн дундаж утга сөрөг буюу
-1.03; стандарт хазайлт нь 3.59; моод утга нь 0.0; медиан нь -1.0; гарчээ. Иргэдийн үнэлгээ нь тэг болон түүнд ойролцоо интервалд тухайлбал -3 оос +2 завсарт 65.8 хувь, -2-оос +2 завсарт
57.7 хувь, -1-ээс +1 завсарт 39,3 хувь нь төвлөрч байна. Амьдралын боломжийн индексийн хамгийн их утга туйлын хэмжээгээрээ 12 гарахаас 11 гарсны дээр судалгаанд оролцогчдын тэн хагасаас илүү нь (54.0%) амьдралын нөөц боломжоо сөргөөр үнэлснийг их бага ямар нэг хэмжээгээр гачигдал (деприваци)-д өртөгсөд, “саарал бүс“-д байгаа, эрсдэлт нөхцөл байдалтай хүмүүс гэж үзэж болох талтай. Тэдний гуравны нэг буюу судлагдагсдын 16.9 хувь нь амьдралын нөөц боломжийн 5-аас 11 хүртэлх үзүүлэлтээ сөргөөр үнэлэгсэд бөгөөд тэднийг нийгэм, эдийн засаг, улстөр, оюун санааны амьдралд эс хамрагдагч, нийгэм соёлын орчноосоо хөндийрөгч, эрх нь зөрчигдөж, ялгаварлан гадуурхагдсанаас нийгмийн эв нэгдлийн институтэд хамрагдаж чадахгүйд хүрсэн социаль тусгаарлагдагчид гэж үзэж болох юм.
Ийнхүү энэхүү загвар Монголын өнөөгийн нийгэм дэх хүмүүсийн амьдралын стандарт, олон нийтийн амьдралын нийтлэг хэм хэмжээг ямар нэг байдаар дүрслэн үзүүлэхийн хамт амьдралдаа сэтгэл ханамжтай байгаа нь харьцангуй цөөн, харин олон төрлийн гачигдалд өртөгсөд олшрох хандлагатай байгааг нотлон харуулж байгаа юм. Өөрөөр хэлбэл өнөөгийн Монголчуудын дунд амьдралын боломж нөөцөөс эрсдэлт нөхцөл байдал илүү давамгайлж буйг энэ баримтаас харж болно. Мертоны хэлснээр “Нийгмээс хүлээн зөвшөөрөгдсөн арга хэрэгслээр амжилтанд хүрэх боломжгүй”36 болсноос тавьсан зорилгоо зөвшөөрөгдөөгүй аргаар хэрэгжүүлэхийг эрмэлзэгчид (инновация) олширч, нийгэмд элдэв гэмт хэрэг, зөрчил, сөрөг үзэгдэл буй болдог аж. Ингэж Дюркхеймийн тодорхойлсон “нийгмийн гаж үзэгдэл” болох найдваргүй, хүчгүй гутранги үзэлтэн буй болно. Гаж үзэгдэл нь хүсэл мөрөөдлөө алдсан доод ангийнхан, тусгаарлагдагчдын хариу үйлдэл болон илэрч, ирээдүйдээ үл итгэх мэдрэмж, ичгүүр сонжуургүй байдал, гэмт үйлдлээр илрэн гарах жишээтэй. Моррис Розенберг итгэлгүй, хуурамч, тайван бус, баримжаагаа алдсан харилцааны илрэл болох хүнийг үзэн ядах, зожгирох үзэгдлийг мизантропи хэмээн нэрлэжээ. Ялангуяа дээд давхраанд багтагч арван хүн тутмын ес нь ажил хөдөлмөрийг мэдлэг чадвараа илэрхийлэх боломж хэмээн үздэгээрээ илт ялгарч байна. Тэд бусад давхрааныхантай харьцуулахад ирээдүйдээ итгэх итгэл, түүнчлэн найдвартай итгэж болох найз нөхдийг илүү чухалчлан үздэг юм байна. Түүнчлэн бусад хүмүүст хандах хандлагын хувьд ч ажиглагдам зөрүүтэй байгаагийн дотор нийгмийн давхрааны шатлал буурах тутам бусдыг таатай бус үнэлэх нь нэмэгджээ.
Тавгүй байдлаа мэдрэх, амьдралын нөхцөлдөө сэтгэл ханамжгүй байх явдал, зөвхөн ядуучуудад байдаг зүйл бус, ийм хүсэл сонирхол өөрийн байр байдлаа сайжруулах гэсэн хэнд ч төрж болохыг судалгааны дүнгээс харж болно. Тухайлбал дээрх судалгаагаар дээд давхраанд хамрагдагсдын 22,1 хувийн өрхийн эдийн засгийн нөхцөлийн индекс, 9.7 хувийнх нь ажил дээрх нөхцөлийн индекс, 7.6 хувийн хэрэглээ ба чөлөөт цагийн үзүүлэлтийн индекс тус тус сөрөг утгатай буюу эергээс сөрөг үнэлгээ нь давамгайлсан байлаа.
Дээрх үзүүлэлтээс хөдөлмөрийн нөхцөл, эрхэлж буй ажил хийгээд мэргэжил дээшлүүлэх, албан тушаал ахих боломжийн сэтгэл ханамжийн үнэлгээгээр тооцсон ажил дээрх нөхцөл байдлын индекс хамгийн доогуур (дундаж нь -0.67) үнэлэгдэж, дараа нь амьдралын эдийн

36	МертонР.К. “Социальная структура и аномия”. Социс. 1992., №2, №4

засгийн нөхцөл (-0.58), хэрэглээ ба чөлөөт цагийн индекс (-0.18) орсон бол, боловсрол мэргэжил болон эрүүл мэндийн үнэлгээ, интернетийн хэрэглээгээр тооцсон хүмүүн капиталаа хадгалах нэмэгдүүлэх боломжийн индекс хамгийн өндөр (0.40) буюу ганцаараа эерэг утгатай байв.Ажил хөдөлмөрийн нөхцөл байдал доогуур үнэлэгдэхэд ажилгүй болон түр зуурын ажил эрхлэгчид харьцангуй олон байсан явдал нөлөө үзүүлсэн юм. Тогтвортой ажил эрхэлдэггүй хүмүүсийг зарим судлаачид прекариат бүлэгт багтаан түүнийг “шинэ аюултай анги”37хэмээн нэрлээд, тийм бүлэгт залуучууд, эмэгтэйчүүд, ахмад хүмүүс, шилжин ирэгсдийн төлөөллийг багтаажээ. Иймээс түр, бүрэн бус ажил эрхлэлт, далд ажилгүйдэл, албан бус ажил эрхлэлт, сүүдрийн буюу “саарал” эдийн засаг гэх мэтээр зарим чиглэлд анхаарлаа хандуулж, шинэ давхраат бүлэг болохынх нь хувьд прекариат бүлгийг цогц хандлагаар судлах шаардлагатайг судлаачид38 тэмдэглэсэн байна. Мөн Философийн хүрээлэнгээс эрхлэн явуулсан “Ардчилсан засаглалын төлөв байдалд гарсан өөрчлөлт” (2008 он) сэдэвт судалгаанд оролцогчдын өгсөн хариултаас үзэхэд ажилд ороход тулгардаг гол бэрхшээлийн дотор танил тал хардаг (71,6%), нас зүс царайгаар ялгаварладаг (56,4%), авлига нэхдэг (40,6%), ажлын байр хүрэлцдэгггүй (30,0%), намын харьяаллаар ялгаварладаг (22,8%) шалтгаанууд зонхилсон байв39.
“Нийгмийн оролцоо, гадуурхал” сэдэвт судалгааны мэдээлэлд хоёрдогч боловсруулалт хийж гаргасан нэгдсэн индексийг ашиглан судалгаанд оролцогчдыг нийгмийн амьдралд идэвхтэй оролцогч, жирийн оролцогч, саармаг бүлэг, тусгаарлагдахын өмнөх шатныхан, тусгаарлалтанд өртөгсөд, тусгаарлагдагч, гүнзгий тусгаарлагдагч гэх мэтээр ангилаж болох талтай. Тухайлбал, индексийн утгыг харгалзан (+5 ба түүнээс дээш), (+2; +4), (-1; +1), (-4; -2),
(-11; -5) гэж ангилбал нийгмийн амьдралд идэвхтэй оролцогч 6%, жирийн оролцогч 14.0%, саармаг бүлэг 39,3 хувь, тусгаарлагдахын өмнөх шатныхан 23.8%, тусгаарлалтанд өртөгсөд 16,9% үүнээс гүнзгий тусгаарлагдагчдыг ялгаж бас болох юм.
Тусгаарлагдагчид болон тусгаарлагдахын өмнөх шатанд харьяалагдагсдын дийлэнх (53.8- 58,3 хувь) нь ажилгүйчүүд, түр болон албан бус ажил эрхлэгч байгаагийн дээр бас ажил хөдөлмөр эрхлэдэг хэдий ч цалин хөлс нь амьдралд нь огт хүрэлцдэггүй гэсэн хүмүүс багтсан байв. Мөн хөгжлийн бэрхшээлтэй иргэд, өндөр настан, архаг архичид, өрх толгойлсон эх (эцэг), тогтмол орлогогүй болон хэвтрийн өвчтөнтэй өрх айл, хогийн цэг дээр амьдардаг хүмүүс, хөдөөнөөс шилжин суурьшигчдын зарим хэсэг тусгаарлагдагчдын эгнээнд багтжээ.
Мөнхүү судалгааны дүнгээс үзэхэд хөрөнгө мөнгө (32.1% нь тэгж хариулсан), ажил албаны зиндаа (24.6%), нас, хүйс (23.5%), үзэл бодлоор (21.6%) ялгаварлан гадуурхах явдал олон нийтийн дунд илүү тохиолдог гэсэн бол, бэлгийн чиг баримжаа, шашин шүтлэгийн байдлаар гадуурхах байдал ховор гардаг гэсэн байна. Түүнчлэн ялгаварлан  гадуурхалд  өртөх явдал ядуучууд, хөгжлийн бэрхшээлтэй иргэд, ажилгүй хүмүүс, архинд орсон иргэд, орон гэргүйчүүд, тэтгэврийнхний дунд түгээмэл болон нилээд тохиолддог гэж судалгаанд хамрагдсан 10 хүн тутмын 7-9 нь хариулжээ40.
Цаашид Монгол дахь социаль тусгаарлагдахуйд өртөх эрсдэлт бүлгийг тодорхойлох шаардлага тулгарч байгаа юм. Манай улсын нийгмийн халамжийн хууль тогтоомжид зорилтот бүлэг, эмзэг бүлэг, хүнд нөхцөлд байгаа хүүхэд, өрх толгойлсон эх (эцэг), амьжиргааны түвшин нь ядуурлын шугамаас доогуур өрх, байнгын асаргаа шаардлагатай иргэн гэх зэрэг нэр томьёо элбэг тохиолддог. Тухайлбал олон нийтийн оролцоонд түшиглэсэн халамжийн үйлчилгээнд дараах өрх, иргэн хамрагддаг байна. Үүнд:

37	Стэндинг Г.Прекариат- новый опасный класс. М., 2014.
38	Голенкова З.Т. Новые явления и процессы в глобальном мире //Процессы социальной интеграции и дезинтеграции в трансформирующихся обществах России и Монголии. М, Уб., 2016. С.55.
39	Социально-политические трансформации: идентичности и структурации в меняющемся мире. С. 28
40	Цэцэнбилэг Ц. Проблемы интеграции маргинальных групп населения в Монголии //Процессы социальной интеграции и дезинтеграции в трансформирующихся обществах Росии и Монголии. Москва-Улаанбаатар. 2016. С. 61.

1) Ахмад настан, 2) Хөгжлийн бэрхшээлтэй иргэн, 3) Хүнд нөхцөлд байгаа хүүхэд, 4) Хүчирхийлэлд өртсөн иргэн, 5) Хорих ангиас суллагдсан иргэн, 6) Согтуурах мансуурах донтой иргэн, 7) Эдгэшгүй хүнд өвчтэй хүн, 8) Гэр оронгүй тэнэмэл амьдралтай өрх иргэн,
9) Шилжин суурьшсан нийгмийн халамж дэмжлэг туслалцаа зайлшгүй шаардлагатай иргэн, 10) Өрх толгойлсон эх/эцэг зэрэг болно41. Эдгээр заалтыг тусгаарлагдсан бүлгийг сонгож, тогтоохдоо баримжаа болгон ашиглах боломжтой. Түүнээс гадна төвөөс алслагдсан, дэд бүтэц, нийгмийн үйлчилгээ хөгжөөгүй хөдөөгийн сумын оршин суугчид, зарим угсаатны бүлэг ч үүнд хамрагдаж магадгүй.
Дүгнэлт.
Монгол улс нь төрийн өмч, хамтач үзэлд тулгуурласан “социалист” тогтолцооноос хувийн өмч, хувь хүний бодгаль шинж давамгайлсан зах зээлийн нийгэмд шилжих явцад нийгмийн хуучин бүтэц, эв нэгдлийн механизм задарч, нийгмийн ялгарал гүнзгийрэн, хүний өөрийнх нь чадвар, чармайлт илүү чухалчлагдах болсноор, бүрэн зүгширч амжаагүй хөдөлмөрийн зах зээлийн эрэлт хэрэгцээнд зохицон ажиллах шаардлага тавигдав. Энэхүү үйл явцын нөлөөгөөр эрх мэдэл, эдийн засгийн байдал, орлого хэрэглээгээр ялгарах босоо чиглэлийн давхраажилтаас гадна, нийгмийн төв хэсэгт юмуу эсвэл захад байрлаж байгааг харуулах хөндлөн чиглэлийн давхраажилтад томоохон өөрчлөлт гарч, маргиналь бүлгүүд шинээр буй болж байгааг тэмдэглэн хэлж болно.
Тусгаарлагдах үйл явцыг зөвхөн тоон судалгааны аргаар тогтоох оролдлого нь хангалтгүй (индекс хэрэглэх г.м) тул тэдгээр хүмүүс, айл өрхийн дунд чанарын судалгааг нилээд удаан хугацаанд явуулж, түүндээ тулгуурлан ангилах интервалын хилийг тогтоох, баталгаажуулах шаардлагатай. Түүнчлэн гачигдал хямрал эрсдэлт байдлын эхлэх, үргэлжлэх хугацаа хийгээд бүс нутгийн онцлог зэрэг цаг хугацаа болон орон зайн нөхцөлд шинжилгээ хийж, гарч буй хувьсал өөрчлөлт, үйл явцын өрнөлийг танин мэдэх хэрэгцээ гарч байна.
Баримт бичгийн судалгаанд тулгуурласан энэхүү шинжилгээнээс дараах зарим санал, төсөөлөл, таамаглалыг гаргаж болох юм. Үүнд:
Орчин үеийн нийгэмд хүний хөгжил, ур чадвар шийдвэрлэх ач холбогдолтой болж байгаа, нөгөө талаар хүний эрх, эрх чөлөөг дээдэлсэн эрх зүйт нийгэм байгуулах зорилт тавьж буйтай уялдан нийгмийн давхраажилтыг судлахдаа Неовеберчүүдийн дэвшүүлж буй нөөц боломжийн хандлагыг хэрэглэх нь илүү зохимжтой байж болох тухай зарим социологичдын саналыг дэмжиж байна.
Нийгмээс тусгаарлагдах үйл явц нь нийгмийн доод давхраанд илүүтэй илрэх бөгөөд харьцангуй ядуучуудыг бодвол үнэмлэхүй ядуучуудын дунд гүнзгий тусгаарлагдагч харьцангуй элбэг тохиолдох магадлалтай. Гэхдээ энэхүү гоц чанар (феномения) дээд болон дунд давхраанд янз бүрийн хэлбэрээр илэрч болно. Иймд Монголын өнөөгийн нийгмийн давхраажилтыг судлахдаа босоо болон хөндлөн чиглэлд зэрэгцүүлэн авч үзэх нь илүү зохимжтой байж болох юм.
Социаль тусгаарлагдахуй нь хувьсан өөрчлөгдөж байдаг динамик үйл явц болохын дээр хотжилт, даяаршилтын үр дагавар болж, хөгжингүй орнуудад энэхүү үзэл баримтлал өргөн дэлгэрсэн тул тэдгээр оронд хэрэглэж буй судалгааны арга зүйг өвөрмөц аж төрөл, соёл иргэншил бүхий бэлчээрийн мал аж ахуй эрхлэгч малчдын хувьд шууд хэрэглэхэд төвөгтэйн дээр зөвхөн нэг төслийн хүрээнд хот хөдөөг бүрэн хамруулан судлах хүн хүч, цаг хугацаа болон төсөв зардал зэрэг бусад нөөц хүрэлцэхгүй учраас эхний ээлжинд хот, аймгийн төв, сум суурингийн иргэдийн тусгаарлагдах үйл явцыг судлах нь зүйтэй гэж төслийн багийнхан үзсэн болно.

